
					ఈ పుట అచ్చుదిద్దబడ్డది

అనఘచారిత్ర! పాపాత్ములందైన - ఘనులు దయాబుద్ధిఁ గలిగియుండుదురు;

గాన నీరాక్షసకాంతలఁ జంప - వానరోత్తమ! నీకు వల" దన్న నలరి

“నిర్మలగుణరత్ననిధివి నీ వరయ - ధర్మపత్నివి గాఁగఁ దగుదు రామునకు,

భూనాథుకడ కింకఁ బొ మ్మని నాకు - నానతి యి” మ్మన్న నద్దేవి పలికె.

“భావంబు తా నని పట్టితిఁ బ్రాణ - మేవానరోత్తమ! యింతకాలంబు

తన్నుఁ జూడక యింకఁ దడ వోర్వఁజాల - నున్నరూ పని తెల్పు ముర్వీశునకును7980

బొ" మ్మని దీవింప భూమినందనకు - నెమ్మితో మ్రొక్కుచు నిపుణమానసుఁడు

చనుదెంచి యారామజగతీశ్వరునకు - వినతుఁడై పావని వెస విన్నవించె

"దేవ! నీసేమంబు, దేవ! నీజయము - దేవితోఁ జెప్పిన దేవి హర్షించె;

వనజాతనేత్ర దేవరఁ జూడవలయు - నని విన్నపము సేయు మని పంచె నన్ను”




శ్రీరాములు విభీషణునితో సీతను దెమ్మనుట


ననిన నించుకతడ వాత్మఁ జింతించి - జననాథుఁ డావిభీషణుఁ జేరఁ బిలిచి,

"జనకజ మంగళస్నానంబు సేయఁ - బనిచి దివ్యాంబరాభరణమాల్యములు

వెలయఁ గై సేయించి వేడ్క నిక్కడికిఁ - బొలఁతుకఁ దోడ్తెమ్ము పొ"మ్మన్న నతఁడు

సంతసంబున నేగి సరమాదు లైన - యంతఃపురస్త్రీల కంతయుఁ జెప్పి

జనకజఁ దెండన్న సంప్రీతి వారు - చని భూమిజకు మ్రొక్కి సద్భక్తితోడ

"దేవి! నీపతి రామదేవుండు పిలిచి - యావిభీషణుతోడ నానతి యిచ్చి
7990

పుత్తెంచుటయు మమ్ముఁ బుత్తెంచె నీవు - చిత్తంబులోపలఁ జెలువు పాటించి

యభిమతమంగళాయతుఁ డైనరామ - విభుఁ డున్నచోటికి వేంచేయవలయు

నీవేష మేటికి నెలనాఁగ నీకు? - నీవు కల్యాణివి నీరేరుహాక్షి!"

యని మంగళస్నాన మర్థిఁ జేయించి - తనులతాతన్వికిఁ దడియొత్తు లొత్తి,

నవ్యాంబరంబుల దివ్యమాల్యముల - దివ్యభూషణముల దేవిఁ గైసేసి,

యసమానమహిమతో నసురకామినులు - పసిఁడిపల్లకియందుఁ బడఁతుక నుంచి

తోడితెచ్చుటఁ జూచి తోరంపుభక్తి - గడునొప్పు మిగుల రాక్షసకులేశ్వరుఁడు

ప్రకటరాజ్యమునకు ఫాలపట్టమును - నకలంకనియతికి హస్తవేత్రమును

ధరియించి యత్యంతధన్యతఁ బొంది - పరమానురక్తుఁడై బంటునై కడఁగి

ముందర రాక్షసముఖ్యులు నడవ - సందడి జడియుచుఁ జతురుఁడై వచ్చి
8000

ననతిదూరంబున నద్దేవి నునిచి - చనుదెంచి యావిభీషణుఁడు రామునకుఁ

జెచ్చెఱ వినతుఁడై చేతులు మొగిచి - "తెచ్చితి, విచ్చేసె దేవి" నావుడును

నతిహర్షరోషదైన్యాయత్తుఁ డగుచు - మతి నింత చింతించి మనుజవల్లభుఁడు

"పిలిచి, తె” మ్మనుడు విభీషణుం డరిగి - యెలసినకడఁకతో నుచితసంవేది

తావనవీథి నప్పరమపావనుఁడు - దేవి జానకిఁ దోడితెచ్చుచోఁ గదిసి

"https://te.wikisource.org/w/index.php?title=పుట:Ranganatha_Ramayanamu.pdf/538&oldid=433082" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 7 మార్చి 2024న 07:01కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

